
Trivnaðarnevndin

Føroya Løgting

100 Tórshavn

Viðmerkingar til uppskot til løgtingslóg um trygging móti avleiðingum av arbeiðsskaða (Arbeiðsskaðatryggingarlógin).  

Trivnaðarnevnd løgtingsins biður í teldubrævi, dagfest 25.03.2003, Kommunusamskipan Føroya (KSF) um viðmerkingar til uppskot til Arbeiðsskaðatryggingarlóg. Hoyringsfreistin er sett til 28.04.2003.

KSF hevur á fundi 28.04.2003 viðgjørt uppskotið og hevur hesar viðmerkingar, sum einans taka støðu til skipanarlig viðurskifti v.v. kommununum og ikki fakliga innihaldið í lógini:


Í § 16, stk. 1 verður tryggingarskylda áløgd øllum kommununum, meðan landið kann velja at vera sjálvtryggjandi. Grundgivið verður við, at við at áleggja øllum kommunum tryggingarskyldu slepst undan, at tryggjaði orsakað av vantandi fíggjarorku hjá kommununi ikki fær tær veitingar, sum hann sambært lógini hevur rætt til, eins og skipanin tryggjar, at kommunur ikki koma í fíggjarligt óføri av krøvunum.

Kanska okkurt kann vera um hetta, tá um smáu kommunurnar ræður, men flestu kommunurnar í KSF eru av tílíkari stødd, at tær væl eru førar fyri at vera sjálvtryggjandi, og helst høvdu havt fittan fíggjarligan fyrimun av hesum.

Í kommunuálitinum er lagt upp til, at kommunurnar framyvir koma at varða av alt størri parti av starvsfólkahópinum í landinum. Arbeiðið við at leggja kommununum øki at umsita er longu byrjað við, at barnaansingin varð kommunal í 2001, og at gongd nú er komin á arbeiðið at flyta kommununum eldraøkið við teimum starvsfólkum, ið har eru. Seinni verður helst eisini talan um skúlaøkið, forsorgarøkið v.m.  Og fleiri starvsfólkini verða, minni fíggjarlig orsøk er at tekna arbeiðsskaðatrygging.

Síggja vit hesa gongdina saman við tí, at tyggingargjaldið við nýggju lógini væntandi hækkar við í minsta lagi 40 %, er nógv sum talar fyri, at tað hevði loyst seg betur hjá stóru kommununum at veri sjálvtryggjandi.   Havast skal eisini í huga, at kommunurnar eru í munandi verri samráðingarstøðu mótvegis tí eina tryggingarfelagnum, sum í løtuni er á marknaðinum, um tað er lógarfest krav, at tær skulu tekna trygging hjá tryggingarfelagi.

KSF skal vísa á, at Tórshavnar og Klaksvíkar kommunur longu er sjálvtryggjandi tá um skrokktrygging av maskinum o.ø. útbúnað ræður, og aðrar kommunur í samskipanini umhugsa somu leið. 

Við hesum viðmerkingum fer KSF at heita á Trivnaðarnevnd løgtingsins um at bera so í bandi, at kommunurnar, eins og landið, í lógini fáa møguleika at velja at vera sjálvtryggjandi.  Hetta kann verða gjørt, við at lata lógina áleggja kommunum, ið ikki lata tryggingarfelagi ábyrgdarvandan, at rinda allar útreiðslur, ið annars vórðu rindaðar av tryggingarfelagi. Ein slík skipan hevði tryggjað kommununum valfrælsi, samstundis sum tær koma í eina meira reella samráðingarstøðu mótvegis trygginggarfelagnum. 

Tænastan og trygdin hjá løntakarunum verður hin sama, tí tá kommunur koma í fíggjarligt óføri, fara tær ikki á húsagang. Aðrir hættir eru at tryggja áognarum hjá kommunum sítt, og gerst støðan ov trupul, hevur loysnin fyrr víst seg at vera, at kommunan gongur inn í størri kommunala eind.

KSF metir tað ikki at vera rætt at lóggeva ymiskt fyri land og kommunur, men um løgtingið tó framvegis ynskir at gera avmarkingar v.v. kommununum, kundi hetta heldur verið gjørt við at seta mark í mun til stødd á kommunu ella starvsfólkatali heldur enn at tálma menningini við at halda seg til minsta felagsnevnara, tá um kommunurnar ræður. 

Vinarliga vegna kommunurnar í KSF

Jógvan Krosslá

